
MOLTAÍ

Iarrann an Coiste um Rialú Buiséadach ar an gCoiste um Ghnóthaí Bunreachtúla, mar an 
coiste atá freagrach, na moltaí seo a leanas a ionchorprú ina thairiscint i gcomhair rúin:

1. ag cur béim ar an bhfíoras go rannchuidíonn páirtithe agus fondúireachtaí polaitiúla AE 
le feasacht pholaitiúil Eorpach a fhorbairt agus le toil shaoránaigh an Aontais a chur in 
iúl, mar a chumhdaítear in Airteagal 10(4) CAE agus Airteagal 12(2) de Chairt um 
Chearta Bunúsacha an Aontais Eorpaigh; ag athdhearbhú a thábhachtaí atá páirtithe 
agus fondúireachtaí polaitiúla AE chun an tsochaí shibhialta Eorpach agus institiúidí AE 
a thabhairt le chéile; ag cur i bhfios go láidir, i ndáil leis sin, gur cheart comhar le 
páirtithe náisiúnta agus le grúpaí polaitiúla náisiúnta i bParlaimint na hEorpa a 
spreagadh, mar dhóigh chun dul i dteagmháil agus i rannpháirtíocht leis na saoránaigh 
ar bhealach níos fearr;

2. ag meabhrú gurb é Rialachán (AE, Euratom) Uimh. 1141/2014 maidir le reacht agus 
cistiú pháirtithe polaitiúla AE agus fhondúireachtaí polaitiúla AE, an creat dlíthiúil lena 
mbunaítear a gcearta agus a n-oibleagáidí; ag tabhairt chun suntais gur cuid de bhuiséad 
ginearálta an Aontais Eorpaigh é an cistiú arna dhámhachtain faoin rialachán sin agus 
gur cheart, dá bhrí sin, é a chur chun feidhme i gcomhréir leis an Rialachán Airgeadais 
(Rialachán (AE, Euratom) 2018/1046), agus béim ar phrionsabal ginearálta na 
bainistíochta fónta airgeadais;

3. ag tabhairt dá haire gurb í 2018 an chéad bhliain de chur chun feidhme Rialachán (AE, 
Euratom) Uimh. 1141/2014; ag cur in iúl gur geal léi Tuarascáil Bhliantúil 2019 ar 
Ghníomhaíochtaí arna tíolacadh ag an Údarás um Páirtithe Polaitiúla Eorpacha agus um 
Fhondúireachtaí Polaitiúla Eorpacha (APPF); ag cur sonrú sna príomhghníomhaíochtaí 
agus na príomhdhúshláin a tháinig chun cinn le linn 2019; ag tabhairt dá haire go 
ndearna APPF an chéad athbhreithniú ar chuntais pháirtithe agus fhondúireachtaí an 
Aontais i gcomhthéacs na dtoghchán Eorpach, lena n-áirithítear go gcomhlíontar 
Rialachán (AE, Euratom) Uimh 1141/2014 , agus ag an am céanna áirithíonn Ard-
Stiúrthóireacht Airgeadais Pharlaimint na hEorpa go gcomhlíontar an Rialachán 
Airgeadais; ag cur in iúl gur geal léi nach raibh ar APPF smachtbhannaí a fhorchur ar 
aon pháirtí ná ar aon fhondúireacht pholaitiúil de chuid an Aontais in 2019; ag tabhairt 
dá haire, ina theannta sin, go ndearna APPF idiragairt in imeachtaí os comhair Chúirt 
Ghinearálta Chúirt Bhreithiúnais an Aontais Eorpaigh, agus go ndearna sé 
idirchaidreamh le Ballstáit chun líonra de phointí teagmhála agus d’údaráis chosanta 
sonraí náisiúnta a chur ar bun;

4. ag aithint go bhféadfar éiginnteacht a chruthú i gcás pháirtithe polaitiúla AE toisc go 
bhfuil sé de cheart ag páirtithe polaitiúla AE feachtais a mhaoiniú i gcomhthéacs na 
dtoghchán do Pharlaimint na hEorpa agus ag an am céanna toirmeasc orthu rannchuidiú 
le páirtithe polaitiúla eile ó thaobh airgeadais de, go háirithe le páirtithe náisiúnta nó le 
hiarrthóirí náisiúnta; ag cur i bhfáth an ról suntasach atá acu i dtoghcháin Eorpacha, 
eadhon, maidir le feachtais Eorpacha a reáchtáil; á chur in iúl gur geal léi go bhfuil 
sraith prionsabal forbartha ag APPF i gcomhar le hArd-Stiúrthóireacht Airgeadais 
Pharlaimint na hEorpa, chun an ceart atá ag páirtithe polaitiúla AE dul i mbun feachtais 
i dtoghcháin Eorpacha a dhéanamh oibríochtúil, agus ag an am céanna a theorainneacha 

a leagan amach; á iarraidh ar an gCoimisiún na prionsabail sin a chur isteach i 
Rialachán (AE, Euratom) Uimh. 1141/2014; ag meabhrú an tseasaimh ón bParlaimint, a 
cuireadh in iúl i rún uaithi an 6 Aibreán 2011, gur cheart é a bheith de cheart ag páirtithe 
polaitiúla AE páirt a ghlacadh i bhfeachtais reifrinn fad agus a bheidh nasc díreach ag 
ábhar an reifrinn le saincheisteanna a bhaineann leis an Aontas Eorpach;

5. ag tabhairt chun suntais gur sainaithníodh feabhsuithe a d’fhéadfaí a dhéanamh, sa 
chéad athbhreithniú ar na cuntais, go háirithe maidir le leibhéal na sonraí agus leibhéal 
inchomparáideachta na faisnéise iarrtha a chuireann páirtithe agus fondúireachtaí AE ar 
fáil; á chur in iúl gur geal léi gur tugadh isteach teimpléid chun an próiseas a éascú in 
2020; ag tabhairt dá haire in 2019, gur caitheadh formhór acmhainní pháirtithe 
polaitiúla agus fhondúireachtaí polaitiúla AE ar chostais phearsanra, ar chostais 
chruinnithe agus ar chostais faisnéise;

6. ag moladh go n-úsáidfí tráthchlár comhchuibhithe le haghaidh tuairisciú agus le 
haghaidh na rialuithe arna ndéanamh ag páirtithe polaitiúla AE, APPF agus an 
Pharlaimint faoi seach, ionas nach gá athríomh a dhéanamh ar mhéideanna deiridh an 
chistithe, agus na spriocdhátaí a fhorchuirtear leis na rialacha ábhartha á gcur san 
áireamh ag an am céanna;

7. ag meabhrú, le hAirteagal 38 de Rialachán (AE, Euratom) Uimh. 1141/2014, go 
gceanglaítear ar an bParlaimint tuarascáil a ghlacadh maidir le cur i bhfeidhm an 
rialacháin faoi dheireadh 2021, agus go gceanglaítear ar an gCoimisiún tuarascáil a 
thíolacadh maidir leis an ábhar céanna sé mhí tar éis an dáta sin, nach mór togra 
reachtach a bheith ag gabháil léi chun an rialachán a leasú; ag tabhairt dá haire go n-
áirítear i dtreochlár an Choimisiúin na rialacha airgeadais agus na rialacha 
forfheidhmithe a dhéanamh níos doichte, an t-ualach riaracháin a laghdú, trédhearcacht 
a fheabhsú agus fíor-ionadaíocht thoghchánach shaoránaigh na hEorpa, a neartú; ag cur 
i bhfios, thairis sin, a thábhachtaí atá sé aghaidh a thabhairt ar an mbaol go ndéanfaí 
trasnaíocht eachtrach agus go sárófaí rialacha cosanta sonraí;

8. á chur in iúl gur geal léi an fógra ón gCoimisiún maidir le plean gníomhaíochta nua um 
an daonlathas Eorpach, lena n-áirítear togra reachtach chun trédhearcacht níos mó a 
áirithiú maidir le fógraíocht pholaitiúil íoctha agus athbhreithniú ar an reachtaíocht 
maidir le maoiniú pháirtithe agus fhondúireachtaí polaitiúla AE; ag athdhearbhú a togra 
chun Rialachán (AE, Euratom) Uimh. 1141/2014 a leasú, a cuireadh in iúl i rún uaithi 
an 26 Samhain 2020 maidir le hathbhreithniú ar thoghcháin Eorpacha, i dtaca le 
rannpháirtíocht sna toghcháin Eorpacha, trédhearcacht cistiúcháin agus toirmeasc ar 
thabhartais ó chomhlachtaí príobháideacha agus poiblí ó thríú tíortha;

9. ag tabhairt chun suntais go bhfuil nasc bunúsach idir cistiú pháirtithe agus 
fhondúireachtaí polaitiúla AE agus critéir chlárúcháin a liostaítear i Rialachán (AE, 
Euratom) Uimh 1141/2014; ag aithint gur gá a áirithiú go bhforáiltear le critéir 
chlárúcháin agus le critéir bhallraíochta, fíor-ionadaíocht chuimsitheach ar pháirtithe 
polaitiúla atá gníomhach ar an leibhéal Eorpach, agus bac ar ionadaíocht dhaonlathach 
na bpáirtithe polaitiúla beaga ar an leibhéal Eorpach a sheachaint ag an am céanna; ag 
meabhrú na ndíospóireachtaí a tionóladh i gCoiste um Ghnóthaí Bunreachtúla sa 
Pharlaimint i ndáil leis an tairseach le haghaidh clárúcháin agus tacaíocht do 
shaoránaigh; ag tabhairt dá haire, i ndiaidh Brexit, go bhfuil gá méadaithe le 

hathbhreithniú a dhéanamh ar chatagóirí éagsúla de bhallraíocht páirtithe agus ar bhailiú 
táillí ballraíochta; ag moladh, dá bhrí sin, go ndéanfaí athbhreithniú ar na ceanglais 
chlárúcháin agus ar na critéir ionadaíochtúla, lena n-áirítear machnamh ar bhallraíocht 
dhíreach na saoránach;

10. á thabhairt chun suntais go gcaithfidh cistiú pháirtithe agus fhondúireachtaí polaitiúla an 
Aontais a bheith trédhearcach, nach féidir mí-úsáid a bhaint as agus go gcaithfear 
tacaíocht a thabhairt, go heisiach, do chláir agus do ghníomhaíochtaí polaitiúla i 
gcomhréir le prionsabail bhunaidh an Aontais Eorpaigh arna gcur in iúl in Airteagal 2 
CAE; ag meabhrú gur cheart comhlíonadh na bprionsabal sin agus ceanglais Rialachán 
(AE, Euratom) Uimh. 1141/2014 a choimirciú agus smachtbhanna a fhorchur ar aon 
sáruithe le rannpháirteachas údarás poiblí, grinnscrúdú poiblí nó comhaltaí den pháirtí 
nó den fhondúireacht; á thabhairt chun suntais gur tugadh isteach nós imeachta, le 
Rialachán (AE, Euratom) Uimh. 1141/2014, chun comhlíonadh a mheas, agus i gcás 
neamhcomhlíonta go bhféadfaí smachtbhannaí airgeadais a fhorchur nó cinneadh a 
ghlacadh chun páirtí de chuid an Aontais a dhíchlárú; ag cur i bhfios go láidir go bhfuil 
rialuithe níos láidre, maille le smachtbhannaí soiléire agus comhréireacha fíor-
riachtanach chun go mbeidh siad in-fhorfheidhmithe go héifeachtach, agus dá bhrí sin 
molann sí go ndéanfaí athbhreithniú comhleanúnach ar réim na smachtbhannaí 
airgeadais;

11. ag cur i bhfios go bhfuil cumhachtaí teoranta ag APPF i ndáil le fíorú á dhéanamh an 
bhfuil páirtí nó fondúireacht chláraithe ag sárú chroíluachanna AE agus nár spreag sé 
nós imeachta casta chomhlíonta na luachanna go dtí seo; á iarraidh go neartófaí leagan 
amach reatha riaracháin APPF chun faireachán níos fearr a dhéanamh ar a mhéid a 
chomhlíonann sé na rialacha ábhartha agus ar chur chun feidhme na smachtbhannaí 
agus chun a uathriail agus a neodracht iomlán a áirithiú;

l2. ag aithint gur féidir leis an leibhéal comhchistiúcháin a bheith dúshlánach do pháirtithe 
polaitiúla an Aontais; ag creidiúint go bhféadfaí aghaidh a thabhairt ar an tsaincheist sin 
trí na hacmhainní dílse riachtanacha do pháirtithe AE a laghdú go 5% den chaiteachas 
incháilithe, mar atá faoi láthair i gcás fondúireachtaí; ag sonrú sa smaoineamh dáileadh 
chistiú AE a bhunú ar líon na vótaí arna mbailiú ag páirtithe polaitiúla AE sna toghcháin 
Eorpacha roimhe sin; á iarraidh ar an gCoimisiún rialacha níos déine a chur ar bun 
maidir le huasteorainneacha, tairseacha agus tuairisciú poiblí ar aon tabhartais a 
fhaightear, gan beann ar a luach, chun trédhearcacht agus cuntasacht pháirtithe 
polaitiúla agus fondúireachtaí polaitiúla AE a fheabhsú; ag aithint gur ann d’fhoinsí 
ioncaim seachas ranníocaíochtaí nó tabhartais agus á iarraidh freisin forálacha soiléire 
ar an ábhar, d’fhonn cur i bhfeidhm phrionsabal na bainistíochta fónta airgeadais, a 
fheabhsú;

l3. á chur in iúl go bhfuil sí den tuairim go bhfuil gá le rialacha dochta lena sainítear 
incháilitheacht caiteachais chun bainistíocht fónta airgeadais agus trédhearcacht a bhaint 
amach; á iarraidh go gcruthófaí forálacha sainráite le haghaidh gníomhaíochtaí le 
heagraíochtaí idirnáisiúnta níos mó agus le comhpháirtithe lasmuigh den Aontas mar 
aon le rialacha mionsonraithe maidir le costais phearsanra agus costais chruinnithe, go 
háirithe i dtéarmaí uasteorainneacha agus nósanna imeachta tairisceana;

14. ag meabhrú ról na gcásanna eile de rialú airgeadais laistigh dá sainorduithe, eadhon, 

Cúirt Iniúchóirí na hEorpa, an Oifig Eorpach Frith-Chalaoise agus Oifig an 
Ionchúisitheora Phoiblí Eorpaigh; ag tabhairt dá haire, i gcomhthéacs na 
hiniúchóireachta agus an rialaithe, a thábhachtaí atá sé caiteachas pháirtithe polaitiúla 
AE a chur ní hamháin faoi bhráid córas iniúchóireachta inmheánaí agus breithiúnas a 
gcomhaltaí, ach faoi bhráid údaráis phoiblí agus grinnscrúdú poiblí;

15. ag cur sonrú san fhíoras, gur forbraíodh na Caighdeáin Idirnáisiúnta um Thuairisciú 
Airgeadais (IFRS) ar dtús do chuideachtaí agus nach gcuireann siad breisluach 
riaracháin ar fáil faoi chuimsiú Rialachán (AE, Euratom) Uimh. 1141/2014, ; ag tabhairt 
faoi deara go bhfuil mórpháirtithe polaitiúla uile an AE tar éis aird a tharraingt ar ualach 
maorlathach gan gá den status quo, rud a chuireann de cheangail orthu a gcuntais a chur 
ar fáil in dhá fhormáid; ag moladh nós imeachta IFRS a cheanglaítear ar pháirtithe agus 
ar fhondúireachtaí polaitiúla AE, a athbhreithniú agus a éascú; ag tabhairt dá haire, go 
bhféadfadh Caighdéain Eorpacha Chuntasaíochta na hEarnála Poiblí (EPSAS), ach iad a 
bheith curtha chun feidhme sna Ballstáit uile, feabhas a chur ar bhainistíocht agus ar 
chuntasacht airgeadais phoiblí trí thrédhearcacht fhioscach a chur ar fáil;

16. ag meabhrú go gceanglaítear ar na ballpháirtithe náisiúnta, le Rialachán (AE, Euratom) 
Uimh. 1141/2014, lógó, clár polaitiúil agus nasc gréasáin a bpáirtí AE cleamhnachta a 
thaispeáint ar a suíomhanna gréasáin sa chaoi go mbeidís le feiceáil go soiléir agus ar 
bhealach soláimhsithe mar choinníoll do pháirtí polaitiúil Eorpach, rochtain a fháil ar 
chistí; á chur in iúl gur cúis bhuartha di gur cosúil go dteipeann ar fhormhór mór na 
mballpháirtithe náisiúnta, an ceanglas sin a chur chun feidhme; á iarraidh ar an 
gCoimisiún ceanglais shoiléire agus treoirlínte mionsonraithe a bhaineann le 
hinfheictheacht an pháirtí Eorpaigh cleamhnachta a chur ar fáil;

17. ag tabhairt dá haire go dtagann formhór mór mhaoiniú pháirtithe polaitiúla AE ó fhoinsí 
poiblí agus, dá bhrí sin, éilítear an leibhéal is airde trédhearcachta agus cuntasachta; ag 
cur i bhfios go láidir gur cheart do APPF faisnéis a sholáthar lena gcumhdaítear clárú 
agus staid airgeadais pháirtithe agus fhondúireachtaí polaitiúla AE, a mhéid is féidir; á 
chur in iúl gur geal léi na hiarrachtaí atá déanta ag APPF chun réimse leathan faisnéise a 
chur ar fáil do shaoránaigh ar a shuíomh gréasáin; á iarraidh ar APPF a chinntiú go 
bhfuil na doiciméid a fhoilsítear ar a shuíomh gréasáin soláimhsithe, iomlán agus 
nuashonraithe;

18. ag creidiúint gur cheart do pháirtithe polaitiúla agus d’fhondúireachtaí polaitiúla AE 
úsáid níos mó a bhaint as teicneolaíochtaí nua chun trédhearcacht agus inrianaitheacht 
tabhartas agus caiteachais a fheabhsú; á chur in iúl go bhfuil sí i bhfabhar an  
trédhearcacht a mhéadú chomh fada agus a bhaineann le maoiniú na bpáirtithe agus na 
bhfondúireachtaí polaitiúla AE  trí oibleagáid a chur ar Pharlaimint na hEorpa na ráitis 
airgeadais bhliantúla a fhaigheann sí ó na páirtithe agus ó na fondúireachtaí, a fhoilsiú;

19. ag moladh go neartódh an Coimisiún na forálacha maidir le cosaint sonraí trí thagairtí 
do na cionta a shainmhínítear in Airteagail 3 go 6 de Threoir 2013/40/AE maidir le 
hionsaithe ar chórais faisnéise, a chur san áireamh; á chur in iúl gur geal léi go bhfuil 
líonra d’údaráis náisiúnta cosanta sonraí bunaithe ag APPF chun an nós imeachta nua 
fíorúcháin a dhéanamh lánoibríochtúil.

